
Deva Munayashchakrita Shri Ganesha Stuti

દેવા મુનયશ્ચકૃતા શ્રીગણેશસ્તુતિઃ

દેવા મુનયશ્ચોચુઃ ।
નમો વિઘ્નસ્વરૂપાય ! નમસ્તે વિઘ્નહારિણે !॥ ૨૫॥
નમસ્તે સર્વરૂપાય ! સર્વસાક્ષિન્! નમોઽસ્તુતે ।
નમો દેવાય મહતે ! નમસ્તે જગદાદયે !॥ ૨૬॥
નમઃ કૃપાનિધે ! તુભ્યં જગત્પાલન હેતવે ! ।
નમસ્તે પૂર્ણતમસે ! સર્વસંહારકારિણે॥ ૨૭॥
નમસ્તે ભક્તવરદ ! સર્વદાત્રે ! નમો નમઃ ।
નમસ્તેઽનન્યશરણ ! સર્વકામપ્રપૂરક !॥ ૨૮॥
નમસ્તે વેદવિદુષે ! નમસ્તે વેદકારિણે ! ।
કમન્યં શરણં યામઃ કો નુ નઃ સ્યાદ્ ભયાપહ॥ ૨૯॥
અકાલ એવ પ્રલયઃ કથં લબ્ધો જનૈરયમ્ ।
હા ગજાનન ! દેવેશ ! હા હા વિઘ્નહરાવ્યય !॥ ૩૦॥
સર્વેષાં મરણે પ્રાપ્તે કથમસ્માનુપેક્ષસે ।
ઇતિ તદ્વચનં શ્રુત્વા કરુણાબ્ધિર્ગજાનનઃ॥ ૩૧॥
આવિરાસીત્ પુરસ્તેષાં શિશુરૂપોઽરિભીતિહા ।
બિભ્રત્ કમલનયને શતચન્દ્રનિભાનનમ્॥ ૩૨॥
કોટિસૂર્યપ્રભાજાલઃ કોટિકન્દર્પજિદ્વપુઃ ।
કુન્દકુડ્મલશોભાજિદ્દશનોઽધરબિમ્બજિત્॥ ૩૩॥
ઉન્નસો ભૃકુટીચારુનયનઃ કમ્બુકણ્ઠયુક્ ।
વિશાલવક્ષા જાનુસ્પૃગ્ભુજદ્વયયુતો બલી॥ ૩૪॥
ગમ્ભીરનાભિવિલસદુદરોઽતિલસત્કટિઃ ।
રમ્ભાશોભાપરિસ્પર્દ્ધિગુરુરુશ્ચાસજાનુયુક્   ॥ ૩૫॥

દેવા મુનયશ્ચકૃતા શ્રીગણેશસ્તુતિઃ

સુચારુજઙ્ઘાગુલ્ફશ્રીવિલસત્પાદપદ્મકઃ  ।
નાનાલઙ્કારશોભાઢ્યો મહાર્ઘવસનાવૃતઃ॥ ૩૬॥
એવં દેવં નિરીક્ષ્યૈવ નગરસ્ય પુરો ભુવિ ।
ઉત્તસ્થુર્દેવમુનયો જયશબ્દપુરઃસરમ્॥ ૩૭॥
પ્રણેમુર્દણ્ડવદ્ ભૂમૌ શક્રં દેવગણા યથા ।
ઇતિ દેવામુનિભિશ્ચકૃતા શ્રીગણેશસ્તુતિઃ સમ્પૂર્ણા॥
-॥ શ્રીગણેશપુરાણં ઉપાસના (પૂર્વ)ખણ્ડ । અધ્યાય ૬૩ । ૧.૬૩ ૨૫-૩૭॥

